Mirovni manifest za Dan mira

1. O Mreži za izgradnju mira

Mreža za izgradnju mira je uspostavljena u februaru/veljači 2010. godine. Što želimo i što je potrebno za cijelu državu je sveobuhvatan napor usmjeren ka obnovi kvalitete društvenog i ekonomskog života u BiH, kao i ka dugoročnom povećanju sposobnosti cijelog bh. društva da se ophodi s različitostima i sukobima na konstruktivan i nenasilan način, te time stvoriti okvir za zajedničko, koordinirano djelovanje niza nevladinih organizacija, lokalne uprave i samouprave, poslovnog sektora, medija i državnih institucija.

Naš cilj u radu je uticaj i konkretne inicijative vezane uz slijedeća područja javnih politika koje su prepoznate kao ključne za dugoročnu izgradnju mira u BiH:

· obrazovanje,
· sigurnost,
· regionalni razvoj, 
· zaštita i promocija ljudskih i manjinskih prava, 
· suočavanje s prošlošću i tranziciona pravda, 
· rodna ravnopravnost, 
· kultura javnog dijaloga i demokracije, 
· jačanje kapaciteta civilnog društva za izgradnju istinskog mira, 
· vraćanje povjerenja među BiH narodima, 
· konstruktivnije djelovanje na vladajuće političke strukture u BiH, i
· unapređenje suživota u BiH.
2. Vrijednosti i principi mirovnog rada
Tolerancija 

Zagovaramo stalnu toleranciju prema drugom i drugačijem, što podrazumijeva uvažavanje različitih mišljenja, stavova, navika, običaja na nivou međuljudskih odnosa, ali i šireg društvenog konteksta. 

Jednakost, ravnopravnost i uključivanje 

Zagovaramo uvažavanje prava i sloboda za svakog građana/ku Bosne i Hercegovine neovisno o spolu, rodu, porijeklu, etničkoj, vjerskoj, socio-ekonomskoj i bilo kojoj drugoj pripadnosti i želimo omogućiti slobodno djelovanja svake osobe u procesima odlučivanja na svim nivoima društvene djelatnosti. 

Nenasilje 

Zagovaramo nenasilnu komunikaciju u svim oblastima života kao način razrješenja konflikata i sukoba na svim nivoima. 

Solidarnost i suradnja 

Zagovaramo važnost povezanosti, podrške, zajedničkog i volonterskog djelovanja u svim društvenim oblastima i nivoima društvenog sistema u Bosni i Hercegovini. 

Izgradnja povjerenja i pomirenje 

Zagovaramo ponovnu izgradnju povjerenja uništenog ratnim sukobima i nasiljem u kojem su stradale osobe i njihova imovina neovisno o spolu, rodu, porijeklu, etničkoj, vjerskoj, socio-ekonomskoj i bilo kojoj drugoj pripadnosti. 

Ljudska prava i slobode 

Zagovaramo poštivanje svih ljudskih prava i sloboda definiranim i priznatim u domaćim i međunarodnim zakonima, konvencijama, deklaracijama i rezolucijama. 

Odgovornost i pravda

Zagovaramo odgovornost i pravdu za sve građane/ke u Bosni i Hercegovini. Ističemo značaj poštivanja međunarodnog humanitarnog prava, procesuiranje počinitelja ratnih zločina pred međunarodnim i domaćim sudovima. 

Aktivizam

Zagovaramo i potičemo sve građane/ke u Bosni i Hercegovini na osobno ili zajedničko sudjelovanje u detektiranju i djelovanju na društvene probleme. Posebno akcentiramo uključivanje mladih u procese izgradnje mira i boljeg društva.

3. Zašto manifest

Izgradnja mira je koncept koji se odnosi na vođenje širokog spektra društvenih aktivnosti sa ciljem transformacije društvenih odnosa i struktura, čime se nastoje sanirati posljedice prijašnjih sukoba i otkloniti uzroke budućih. To je stvaranje cjelovite strategije koja uključuje međusektorsku suradnju i uvezivanje trenutno nepovezanih zakonodavnih, institucionalnih i programskih okvira važnih za izgradnju mira. 

Mi mladi želimo zagovarati i djelovati u pravcu unošenja promjena u postojeće strukture društva i donosimo preporuke za bolje sutra.
BiH društvo još uvijek nije spremno za suočavanje sa prošlosti, ali su suočavanje sa prošlosti i dijalog ključne teme budućeg mirovnog rada, koje prati razvijanje povjerenja među ljudima. Potrebno je nastaviti raditi na dokumentiranju ratnih zločina i procesuiranju počinioca. 
Politički lideri treba da govore o miru, da prekinu govor mržnje, da prestanu činiti sve ono što jača strah i nepovjerenje, a jednak pristup trebaju da imaju i vjerski lideri i institucije.

Posebnu pažnju treba obratiti na mlade koji nisu doživjeli rat i na načine kako kod njih razvijati odnos prema prošlosti i afirmisati odgovornost za mirnu budućnost.
4. Preporuke za izgradnju mira

Preporuka 1: 
Danas su vjerovatno najugroženija kategorija žrtve rata u BiH (porodice nestalih osoba i bivših logoraša, civilne žrtve rata i osobe oboljele od posttraumatskog stresnog poremećaja, i žene žrtve rata). Da bi se promijenila situacija i zadovoljile njihove potrebe potrebno je podržati Strategiju rada na tranzicijskoj pravdi, konačno implementirati Zakon o nestalim osobama iz 2005. godine, te donijeti Zakon o žrtvama torture. 

Također je potrebno dužnu pažnju posvetiti traumatiziranim žrtvama rata i borcima, te podržati programe psihosocijalne podrške i liječenju posttraumatskog stresnog poremećaja (PTSP) i zagovarati podršku države za ovakve programe. Osim civilnih žrtava rata, potrebno je učiniti vidljivim i uvažiti i negativne posljedice koje je rat imao po borce i učesnike rata.

Preporuka 2:

Potrebno je inteziviranje saradnje na polju suočavanja s prošlosti u BiH, kroz intenziviranje aktivnosti zagovaranja za brže i efikasnije provođenje Državne strategije za rad na predmetima ratnih zločina, te osigurati da se u implementaciju Strategije uključe organizacije civilnog društva, kako je i predviđeno dokumentom.

Pratiti sklapanje Sporazuma o priznanju krivice između osumnjičenih za ratne zločine i Tužilaštva BiH, koje usvoji Sud BiH, te organizovati debate u lokalnim zajednicama, na koje se odnosi slučaj u kojem je potpisan Sporazum, kako bi se građanima objasnio značaj tih Sporazuma. Isto tako je potrebno redovno pratiti suđenja za ratne zločine u predmetima na državnom ali okružnom i kantonalnom nivou, te obavještavati javnost o ostvarenom napretku.

Potrebno je intenzivirati aktivnosti zagovaranja prema javnim servisima u BiH, da u okviru svojih programskih šema uvrste posebne emisije koje se odnose na suočavanje s prošlošću, te da izvještavaju o predmetima ratnih zločina, koji se procesuiraju na državnom, okružnom ili kantonalnom nivou, te održavati redovnu komunikaciju sa uredima za odnose s javnošću Suda BiH i Tužilaštva BiH.
Preporuka 3: 

Da bi povratili kredibilitet međunarodnog angažmana u BiH, međunarodni akteri se trebaju dogovoriti o revidiranoj, zajedničkoj strategiji za tu zemlju. Strategija treba biti zasnovana na participatornoj i dubinskoj analizi konteksta koja mapira trenutne i buduće prijetnje po stabilnost BiH. Strategija treba jasno navesti uloge svih uključenih aktera. Pored toga, međunarodni akteri trebaju primjeniti usklađen i dosljedan pristup provedbi ove strategije. Trebaju otvoreno insistirati na punom ispunjenju svih uvjeta kod lokalnih političara. I na kraju, dogovorena strategija treba jasno biti predstavljena lokalnom stanovništvu i svim ostalim akterima.

Preporuka 4: 

Da bi se osiguralo rješavanje brojnih osjetljivih pitanja, potreban je međunarodni angažman koji će “pogurati” i pomoći lokalne pregovore. U suprotnom, ova pitanja se mogu ponovo pojaviti kao pokretači sukoba: ustavna reforma je ključni primjer. Ipak, od ključnoj je značaja da svi sporazumi koji se donesu budu održivi i odgovarajući za lokalni nivo. U tom smislu, EU (uzimajući u obzir njenu centralnu ulogu) treba da se odupre pretjeranom fokusiranju na vlastite prioritete koji se odnose na pristupanje kada su u pitanju pregovori unutar BiH. Umjesto toga, treba podržati lokalno definirane i inkluzivne procese koji dobivaju podršku svih uključenih aktera.

Preporuka 5: 

Da bi se minimizirale bilo kakve prijetnje po stabilnost do kojih može doći tokom eventualne tranzicije sa međunarodne izvršne vlasti na lokalnu odgovornost ključna je dobra priprema i planiranje za nepredviđene situacije. Posebice, međunarodni akteri bi trebali biti spremni i u stanju da spriječe nasilne sukobe i zaustave prijetnje sigurnosti BiH poduzimanjem niza mjera, poput sankcioniranja ponašanja ili izjava koje podrivaju stabilnost, i održavanja vojnog faktora tokom ovog osjetljivog perioda.

Preporuka 6: 

Da bi se podržao razvoj jakog, vitalnog i nezavisnog civilnog društva u BiH, koje je u stanju da dovede do pozitivnih promjena u društvenom i političkom razvoju BiH, sve strategije za civilno društvo moraju biti definirane na lokalnom nivou, i izgrađene na postojećim inicijativama, i zasnovane na dvosmjernoj komunikaciji između organizacija i donatora.

Preporuka 7: 

Da bi se osigurala korist za lokalne organizacije civilnog sektora iz fondova koji su sve više dostupni unutar EU instrumenata, bilateralni donatori trebaju sarađivati sa Evropskom komisijom da se omogući pristup organizacija malim, fleksibilnim grantovima koji ne zahtijevaju sufinansiranje i koji se lako odobravaju, uz pomoć za razvijanje vještina dobijanja i upravljanja grantovima EU. Donatori trebaju ohrabrivati lokalne organizacije da sarađuju i stvaraju konzorcije da bi dobijali grantove, i da pomažu umrežavanje, međusobnu podjelu znanja i razmjenu iskustava.

Preporuka 8: 

Za borbu protiv etničkih predrasuda i minimiziranje prilika za političku manipulaciju i radikalizaciju, instrumenti finansiranja trebaju postaviti prioritete za podršku s ciljem promoviranja pozitivne interakcije, dijaloga i pomirenja među svim građanima, posebno među mladima u BiH. Donatori trebaju prepoznati da je ovo dugoročna obaveza i da će zahtijevati instrumente finansiranja koji si dizajnirani tako da podrže procese a ne fiksne rezultate. Inicijative trebaju biti razvijene na lokalnom nivou i provedene tako da osiguraju lokalno vlasništvo i prilagođenost lokalnom kontekstu, u čemu vanjski akteri igraju pomoćnu ulogu.

Preporuka 9: 

Da bi osigurali da je programiranje osjetljivo na sukob, donatori trebaju integrirati osjetljivost na sukob u svoje procedure zapošljavanja i obučavanja, kao i osigurati da su uposlenici svjesni da postoje politike i obaveze koje se odnose na osjetljivost na sukob. Donatori trebaju razviti sredstva da prate i evaluiraju osjetljivost na sukob uz ostale elemente (npr. rodna osjetljivost).

Preporuka 10: 

Da bi osigurali da je međunarodno programiranje prilagođeno lokalnom kontekstu i da se zasniva na lokalnim rješenjima, EU i ostali međunarodni akteri trebaju znatno unaprijediti mehanizme konsultacija da bi osigurali redovne, dvosmjerne konsultacije sa nizom lokalnih aktera. Ovo može uključivati redovne sastanke u različitim zajednicama i /ili stalni strateški angažman sa predstavnicima civilnog društva.

Preporuka 11:

Mirovno obrazovanje je potrebno uvesti u formalni obrazovni program. Treba definisati elemente koje treba da sadrži mirovni čas u formalnom obrazovanju, koje treba da sadrži elemente suočavanja s prošlošću, kritički osvrt prema prošlosti, kritički osvrt prema ratu, elemetne mirovnog rada i aktivizma i njihovu afirmaciju. Mirovno obrazovanje treba prilagoditi svim uzrastima u školi i učiniti ga interesantnijim motivirajućim i zabavnim programima, npr. predstavama, likovnim, muzikim, literarnim radovima, itd;

Obrazovanje treba da obuhvata i informacije o pozitivnoj istoriji i vrijednostima koje su različite kulture donijele, te koliko smo bogatiji zbog takve prošlosti. Potrebna je edukacija o svim religijama i njihovim zajedničkim vrijednostima.

U sve obrazovne programe, pa i mirovne treba ugraditi pitanja ravnopravnosti polova i pitanja rodno zasnovane diskriminacije i nasilja.

Osim obrazovanja o miru, u škole treba uvesti i obuku o nenasilnom rješavanju sukoba, te vršnjačku medijaciju. Zahvaljujući tom pristupu djeca bi se od najmlađeg uzrasta učila da su konflikti sastavni dio njihovog života, ali da se oni mogu riješiti na kreativan i konstruktivan način, bez nasilja. Potrebno je osposobiti nastavnike ili psihologe i pedagoge za organizaciju ovog vida obuke i realizaciju praktičnog rješavanja konflikata među djecom.

Izvori preporuka:
Nezavršeni mir - potrebe za dugoročnom strategijom u BiH, Pripremili Nansen dijalog centar Sarajevo i Saferworld, http://www.saferworld.org.uk/smartweb/resources/view-resource/478 

Mirovni aktivizam u Bosni i Hercegovini, pripremio Helsinški parlament građana Banja Luka, http://hcabl.org/images/stories/pdf/Studija-mir.pdf 
